
ཚེ། བཙུན་མོ་གྲགས་འཛིན་མས་མཐོང་ནས་ སྔར་གྱི་བག་ཆགས་དྲན་ཞིང་། ད་འགྲོགས་པ་
དང་། འཁྱུད་པ་དང་། རེག་པའི་རེ་བ་མེད་སྙམ་ བ་གམ་རྩེ་ནས་གཡང་དུ་མཆོངས།  སངས་
རྒྱས་ཀྱི་ཐུགས་རྗེས་ ལུས་ལ་སྐྱོན་མ་བྱུང་། དེ་རྗེས་ནགས་ཚལ་དུ་ དེའི་ལོ་རྒྱུས་ཞུས་པས། 
བཅོམ་ལྡན་འདས་ཀྱི་ ཞལ་མཆུ་པདྨའི་འདབ་མ་ལྟར་ འཛུམ་ཞིང་། ཚེམས་ཕྲེང་ཟླ་བའི་འོད་
ཟེར་ལྟར་དཀར་བས་ གསུང་གི་ བདུད་རྩི་འདི་སྐད་བསྩལ། གྲགས་འཛིན་མ་འདི་ ཆགས་

པའི་དབང་གིས་ སྐྱེ་བ་སྔོན་དུའང་ བདག་ལ་སེམས་བརྩེ་ཞིང་། བདག་གིས་ཀྱང་སྐྱེ་བ་སྔོན་
ནས་ འདི་ལ་སེམས་བརྩེ་ཞིང་ཆགས་པས་ ཉོན་མོངས་པའི་དཀའ་སྤྱད་པ་ཡིན། 

གྲོང་ཁྱོར་ཆེན་པོ་ཧ་སྟི་ན་དང་དགྲ་ཟླ་དབང་ཆེན་སྡེ།

སྔོན་ཧ་སྟི་ནའི་ གྲོང་ཁྱེར་ཆེན་པོ་ཞེས་ ལྷའི་ཡུལ་དང་མཉམ་པ་ཞིག་ཏུ། རྒྱལ་པོ་ནོར་ཞེས་པ་ 
ཐམས་ཅད་ལ་དབང་བ། སྨྲས་པའི་ངག་ དབྱངས་ཅན་མ་བཞིན་དུ་ གྱུར་པ་ཞིག་བྱུང་། དེའི་
བཙུན་མོ་མཛེས་མ་དང་ བུ་ནོར་བཟང་ཞེས་ གཏེར་བརྒྱ་དང་སྙན་གྲགས་ལྷན་ཅིག་ཏུ་ ཐོབ་པ་
ཞིག་བྱུང་། དེ་རིག་གནས་ཀུན་ལ་མཁས་ཤིང་ བློ་གྲོས་ཀྱི་ཀུ་མུད་རྒྱས་པ། སྒྱུ་རྩལ་དང་ལྡན་
ཞིང་ མཛེས་སྡུག་དྲི་མེད་ཟླ་བའི་ དཀྱིལ་འཁོར་ལྟར་དྭངས་པ་ཞིག་བྱུང་།

དེ་ནས་ གྲོང་ཁྱེར་དེའི་ཕ་ལོགས་ན་ ཉེ་བར་སྡང་བར་སེམས་པའི་རྒྱལ་པོ་དབང་ཆེན་སྡེ་ཞེས་པ་ 
གཞན་གྱི་ནོར་ཐམས་ཅད་འཕྲོག་པ། ལས་རྣམས་སུ་དཔྱ་ཁྲལ་གྱིས་ མནར་གཅོད་དྲག་པོ་གཏོང་
བ་ཞིག་ཡོད་པ། དེས་བསོད་ནམས་མ་ཡིན་པའི་ལས་བྱས་པས་ ཆར་དཀོན་ཞིང་ལོ་ཏོག་ཉམས་
པས་ མུ་གེ་དང་ རྒྱལ་པོ་ངན་པས་ འབངས་རྣམས་ཁྱད་པར་སྡུག་བསྔལ་གྱིས་གཟིར། དེ་རྣམས་
ཚོགས་ཤིང་གྲོས་བྱས་པར། རྒྱལ་པོ་ངན་པ་ མུན་པ་ལྟ་བུ་འདིས་བདག་ཅག་རྣམས་ བདེ་བའི་
པདྨོ་ཁ་ཟུམ་ཞིང་། དཔྱ་ཁྲལ་གསར་པ་ཆར་བཞིན་དུ་འབེབས་པ་དང་། བློན་པོ་ངན་པའི་ངག་ལ་

ཉན་ནས་ བླུན་པོ་དང་། བྲན་རྣམས་གསོ་ཞིང་ ངན་སྤྱོད་རྣམས་འཛུམ་པར་བྱེད། རྒྱལ་ངན་སྡིག་
ལ་སྤྱོད་པས་ ཆར་མེད་མུ་གེས་གདུངས།

ཧ་སྟི་ནའི་གྲོང་ཁྱེར་གྱི་རྒྱལ་པོ་ནི་ དགེ་བའི་ཆོས་ཀྱིས་ གྲོང་ཁྱོར་འཚོ་ཞིང་འབངས་རྣམས་ལ་བུ་
བཞིན་བརྩེ། འུ་ཅག་རྣམས་ཀྱང་ རྒྱལ་ངན་འདི་སྤངས་ཏེ་ དེར་ཕྱིན་ན་ ཕ་ཁྱིམ་དུ་འཇུག་པ་ལྟར་ 
སྐྱིད་དང་མཇལ་ཞེས་ ཡུལ་དེ་སྤངས་ནས་ ཧ་སྟི་ནའི་གྲོང་ཁྱེར་དུ་ཕྱིན་པས། རྒྱལ་པོ་ནོར་དང་། 
སྲས་ནོར་བཟང་སོགས་ནི་ རང་གི་ལུས་དང་སྲོག་ལ་ཡང་མི་བལྟ་བར་ སེམས་ཅན་སྐྱོང་བ་ཡིན་
པས་ དེ་དག་རྣམས་ཀྱང་ བྱམས་པས་འཚོ།

དབང་ཆེན་སྡེས་ཧསྟི་ནའི་ཀླུ་མོ་འཕྲོག་ཐབས་བརྩམས་པ།

དེའི་ཚེ་ རྒྱལ་པོ་དབང་ཆེན་སྡེས་དེ་དག་སོང་བ་ཤེས་ནས་འགྱོད་ཅིང་རབ་ཏུ་ཁྲོས་པས་ བློན་པོ་
ཆེན་པོ་རྣམས་ མདུན་དུ་བོས་ནས་སྨྲས་པ། ཧསྟི་ནའི་རྒྱལ་པོ་ལ་ བདག་ཅག་ལས་ལྷག་པའི་ 
ཡོན་ཏན་ཅི་ཡོད། མི་རྣམས་གསར་པ་ལ་དགའ་བས་ རང་རེའི་ཡུལ་ནས་སོང་བ་རྣམས་ལ་ རྟག་
ཏུ་བྱམས་པས་ ག་ལ་སྐྱོང་། ད་དགྲའི་ཡུལ་དུ་ རེ་མོས་ལྟར་ མུ་གེ་འབྱུང་བ་དང་། རྒྱལ་པོའི་
འབྱོར་བ་དང་ གྲགས་པ་ཉམས་པའི་ཐབས་ ཇི་ལྟར་དྲག་དྲིས་པས།

བློན་པོས་སྨྲས་པ། རྒྱལ་པོ་དེའི་གྲོང་ཁྱེར་ན་ མི་རྣམས་ཀྱི་བསོད་ནམས་ལས་གྲུབ་པ་ལྟ་བུའི་ 
ཀླུའི་རྒྱལ་པོ་ ཆུ་མང་ཙི་ཏྲ་ཞེས་པ་ཡོད། དེའི་མཐུ་ལས་ ཆར་དང་ལོ་ཏོག་ ཕུན་སུམ་ཚོགས་
པས་འབྲུ་མང་པོ་འཕེལ་བ་ཡིན། ཀླུ་དེ་འཕྲོག་ཐུབ་ན་ཡུལ་དེའི་ཕུན་ཚོགས་ཐམས་ཅད་ རང་རེའི་
ཡུལ་དུ་འབྱུང་བས། རིག་སྔགས་གྲུབ་པ་པོ་བཙལ་ནས་ ཀླུ་དེ་འགུག་པའི་ ཐབས་ལ་འབད་
པར་མཛོད། ཅེས་སྨྲས་པས། རྒྱལ་པོས་བདེན་ནོ་ཞེས་ རིག་སྔགས་ཤེས་པ་ཡོད་ན་ གསེར་མང་
པོ་སྟེར་རོ་ ཞེས་བསྒྲགས་སོ།།

མཐར་ རིག་པ་འཛིན་པའི་སྔགས་པ་རྙེད་དེ་ ཀླུ་ཆུ་མང་ཙི་ཏྲ་འགུགས་སུ་བཏང་། དེ་ནས་སྔགས་
པས་ ཧ་སྟིནའི་གྲོང་མཐར་ཕྱིན་པས་ ནགས་ཚལ་སྣུམ་ཞིང་འཇམ་པའི་ས་ན་ དྲི་མེད་དྭངས་པའི་
མཚོ་དང་། སྔོ་སངས་ ནམ་མཁའ་ལྟར་དག་པའི་ ཀླུའི་ཕོ་བྲང་མཐོང་ངོ་།།
དེར་སྔགས་པས་ ཕྱོགས་དང་མཚམས་རྣམས་ བཅིངས་ཤིང་། ཀླུ་གཟིར་བའི་ སྔགས་བཟླས་
པས་ ཀླུ་རྣམས་གདུངས་པས་ལངས་ནས་ བལྟ་བར་ཕྱིན་པ་ན་ སྔགས་པ་ཆེན་པོ་ཁྲོ་བོ་སྨ་ར་
སྨིན་མ་སེར་བ། མིག་སེར་སྐྱ་ གློག་ལྟར་འཁྱུག་པ་ཞིག་ ཀླུས་མཐོང་བ་ན་ སྔགས་པས་ཀླུ་
རྒྱལ་བཀུག་སྟེ་ ཆུ་སྣོད་ཅིག་ཏུ་བཅུག། མཚོ་དེ་ཁོལ་ཞིང་ ཆུ་ལྦུར་དཀྱིལ་ནས་ ཀླུའི་ཆུང་མ་
དང་ འཁོར་རྣམས་འདར་ཞིང་ ཐལ་མོ་སྦྱར་ནས་ གསོལ་བ་འདེབས། དེ་ནས་ཀླུ་རྣམས་ཀྱིས་ 
འཇིགས་རུང་འདི་ གང་ནས་ཡིན། འདིས་བདག་ཅག་རྣམས་བཅིངས་པས་ སྲོག་བསྐྱབ་པའི་ 

སྐྱབས་ཤིག་གང་ནས་འཚོལ། ནགས་ཚལ་འདིའི་ངོགས་སུ་ དྲང་སྲོང་ཆེན་པོ་ཤིང་ཤུན་ཅན་ཞེས་
བྱ་བ་ཡོད་དེ་ དེས་ཀྱང་བསྐྱབ་པར་མི་ནུས་པར་འདུག། དེའི་ཞབས་ཏོག་སྒྲུབ་པར་བྱེད་པའི་ 
རྔོན་པ་པདྨ་ཅན་ཞེས་པ་ཡོད། དེས་སྐྱོབ་པར་ནུས་པ་འདུག་སྙམ་ནས་ དེ་ལ་གསོལ་བ་བཏབ་བོ།

ཀླུའི་སྲོག་སྐྱོབ་མི་ རྔོན་པ།

དེར་རྔོན་པས་ མདའ་གཞུ་ཐོགས་ནས་ཕྱིན་པས་ སྔགས་པ་མཐོང་། དུག་མདའ་རྒྱབ་པས་མིག་
ལ་ཕོག། རལ་གྲི་འཇིགས་སུ་རུང་བས་ མགོ་བོ་བཅད་ནས་བསད། བླུན་པོ་ནོར་ལ་ཆགས་པའི་
རིག་པ་ནི་ རང་ཉིད་འཇོམས་པའི་ཐབས་སུ་ཟད། དེ་ནས་ཀླུ་རྒྱལ་དགའ་བོས་ རྔོན་པ་ཀླུའི་ཕོ་
བྲང་དུ་བོས། བྱས་པ་དྲིན་དུ་གཟོ་བའི་ མཆོད་པ་ཆེན་པོ་བྱས། དེར་རེ་ཞིག་གནས་པའི་ཚེ་ ཀླུ་
རྣམས་ནོར་བུ་རིན་པོ་ཆེ་ དོན་ཡོད་ཞགས་པ་བྱ་བ་ལ་ མཆོད་པ་བྱེད་པ་མཐོང་བས། རྔོན་པས་
དྲིས་པས་ཞགས་པ་དེའི་ཡོན་ཏན་རྣམས་ ཀླུས་བཤད་པས་ རྔོན་པ་ནོར་བུ་ དོན་ཞགས་དེ་ལ་
ཆགས་ནས་ ནན་གྱིས་བསླང་བས་ ཀླུས་བྱིན། དེ་ནས་ཀླུའི་མཐུས་བསྐྱལ་ནས་ རང་གནས་སུ་
སླེབས། ཀླུ་ནོར་ལ་ ལོངས་སྤྱོད་ཅིང་ཡུན་རིང་སོང་རྗེས་ རྔོན་པ་ཚེ་ལས་འདའ་ཁར་ རང་གི་བུ་
ཨུཏྤལ་ཅན་ཞེས་པར་ དོན་ཞགས་བྱིན། རྔོན་པ་གཞོན་ནུས་ཀྱང་ ཕའི་ལུང་བཞིན་དྲང་སྲོང་གི་ 
ཞབས་ཏོག་སྔར་ལྟར་བསྒྲུབས།

ཀླུའི་ནོར་བུ་དོན་ཡོན་ཞགས་པས་ ཡིད་འཕྲོག་མ་བཟུང་བ།

སྐབས་ཤིག་ གླུ་དབྱངས་སྙན་པ་མང་དུ་ཐོས་པས་ དྲང་སྲོང་ནི་རི་བོ་བཞིན་ གཡོ་མེད་དུ་
བཞུགས་པ་ལ། རྔོན་པས་འདི་ལྟ་བུའི་གླུ་དབྱངས་སྙན་པ་ གང་ལས་བྱུང་ཞུས་པས། དྲང་སོང་
གིས་གསུངས་པ། འདི་ནི་མིའམ་ཅིའི་བུ་མོ་ ཡིད་འཕྲོག་མ་ཞེས་བྱ་བ་ འཁོར་ལྔ་བརྒྱ་དང་བཅས་
པ་ ཀླུ་ཡུལ་དུ་རྩེད་མོའི་ཕྱིར་འོང་བ། དེ་དག་གི་གླུ་དབྱངས་ཡིན་གསུངས། རྔོན་པས་ཞུས་པ། 
མིའམ་ཅིའི་བུ་མོ་དེ་ མིས་བདག་ཏུ་བཟུང་ནུས་སམ་ མི་ནུས་དྲིས་པས། དྲང་སོང་གིས་གསུངས་
པ། ཁྱོད་རང་གི་ལག་རྩེར་ཡོད་པའི་ ཞགས་པ་དེས་བཟུང་ན་ འཛིན་ནུས་གསུངས་པས།

རྔོན་པ་གཞོན་ནུ་དགའ་ནས་ ཞགས་པ་ཐོགས་ཏེ་ ཀླུའི་ཕོ་བྲང་དུ་ཕྱིན། དེ་ན་ཡིད་འཕྲོག་ལ་
སོགས་ མིའམ་ཅིའི་བུ་མོ་རྣམས་ ཁྲུས་དང་ རྩེད་འཇོ་བྱེད་ཅིང་འདུག་པས། རྔོན་པ་ཞགས་
པ་ཐོགས་པ་མཐོང་ནས་ ཐམས་ཅད་ནམ་མཁའ་ལ་འཕུར་སོང་། ཡིད་འཕྲོག་ཁྲུས་བྱེད་འཕྲོར་ 
ལངས་པ་ལ་རྔོན་པས་ ཞགས་པ་འཕངས་པས་ཐེབས་ནས། རི་དྭགས་རྙི་ལ་ཐེབས་པ་ལྟར་ 
དངངས་སྐྲག་ནང་བཅས་མིག་རིག་རིག་འདུག་ཅིང་ རྔོན་པ་ལ་སྨྲས་པ།

བདག་ནི་མིའམ་ཅིའི་བུ་མོ་ རིགས་བཟང་སྐྱེས་བུ་ ཁྱད་པར་ཅན་མ་གཏོགས་ རིགས་ངན་པས་
རེག་ན་ ད་ལྟ་འཆི་བས་བདག་ཐོངས་ལ། རིགས་འོས་པའི་ གནས་སུ་འཁྲིད་ན་ ཁྱེད་ལ་གཏམ་

དང་ནོར་གྱི་བརྔན་པ་ཆེན་པོ་འོང་། ཁྱེད་གར་འགྲོ་བའི་རྗེས་སུ་ བདག་རང་འོང་གིས། བདག་གི་
བླར་གནས་པའི་ གཙུག་རྒྱན་ནོར་བུ་འདི་ ཁྱོད་ཀྱིས་བཟུང་ན། བདག་ནམ་མཁའ་ལ་ འཕུར་
མི་ཐུབ་བོ་ཞེས་གཙུག་རྒྱན་བཀྲོལ་ཏེ་ རྔོན་པའི་ལག་ཏུ་སྤྲད་པས། རྔོན་པ་ཡང་དེ་ལ་ དགའ་
ཞིང་སྙིང་རྗེ་དང་བཅས་ རེག་མ་ནུས་པར་ ཞགས་པ་བཀྲོལ་ནས་འཁྲིད་པའི་རྗེས་སུ་ ཡིད་འཕྲོག་
འོངས་སོ།།

ཡོད་འཕྲོག་མ་ ནོར་བཟང་རྒྱལ་པོའི་ བཙུན་མོར་གྱུར་པ།

དེར་འཕྲོག་མ་ ཆོ་ངེ་འདོན་ཞིང་ མཆི་མ་གཏོང་བ་ལ་ རྔོན་པས་སྨྲས་པ། ཁྱེད་སྡུག་བསྔལ་
མཛད་མི་དགོས་ཀྱིས། ཕྱོགས་འདི་ན་རིན་པོ་ཆེའི་ཕོ་བྲང་གི་ནང་ན་ རིགས་ཆེ་ཞིང་མཐོ་བའི་རྒྱལ་
པོ་མཛེས་སྡུག་དང་ ལང་ཚོ་རྒྱས་པ་ བློ་གྲོས་དང་རྩལ་ འགྲན་ཟླ་བྲལ་བ། དཔལ་དང་ འབྱོར་
པ་ཕུན་སུམ་ཚོགས་པ་ ནོར་བཟང་ཞེས་པ་ངོ་མཚར་མཆོག་ཏུ་གྱུར་པ་ཞིག་ཡོད། ཁྱོད་དེར་བཙུན་
མོའི་འོས་སུ་ཆེ་བ་ཡིན་ནོ་ཟེར།

དེའི་ཚེ་ ནོར་བཟང་འཁོར་བཅས་ འབིགས་བྱེད་ཀྱི་ནགས་ཚལ་ནང་རྩེད་འཇོའི་ཕྱིར་བྱོན་ནས་ 
ཕྱིར་ལོག་འོང་བའི་ལམ་དུ་ ཤིང་རྟའི་ཁ་ལོ་པར་སྨྲས་པ། ཨིནྡྲ་ནཱི་ལའི་ཚལ་ལྟར་ སྔོ་ལྗང་རྩྭའི་
མྱུ་གུ་དྭངས་པའི་ཚལ་ན་ རྐང་འཐུང་གསར་པའི་འདབ་ཕྲེང་ དྲི་རླུང་བསེར་བུས་བསྐྱོད་པའི་ གར་

དང་བཅས་ ངོ་མཚར་ཡིད་འོང་ ཉམས་དགའི་གནས་འདིར་ མགྱོགས་པའི་ཤིང་རྟ་ རླུང་ལྟར་
འཕྱོ་ཞིང་རྡུལ་གྱི་སྤྲིན་ཚོགས་འཁྱིལ་བ་ སྤྲོ་དགའི་བདེ་བ་ཉམས་སུ་མྱོངས། ཞེས་གསུངས་
ཤིང་ བྱོན་པའི་ལམ་དུ་ རྔོན་པས་ཡིད་འཕྲོག་རྒྱལ་པོའི་དྲུང་དུ་འཁྲིད་ཅིང་ ཡིད་འཕྲོག་ལ་སྨྲས་
པ། རྒྱལ་པོ་འདི་ནི་ལྷ་དང་། མི་དང་། དྲི་ཟ་དང་བཅས་པའི་ འཇིག་རྟེན་ན་མཚུངས་ཟླ་མེད་པ་
ཡིན། འདི་ལ་ཁྱེད་མགུ་བ་ཡིན་ནོ། ཞེས་སྨྲས་ཏེ། རྒྱལ་པོའི་དྲུང་དུ་ ཕྱག་འཚལ་ཞིང་གསོལ་
བ།

མིའམ་ཅིའི་བུ་མོ་ ཡིད་འཕྲོག་ལྷ་མོ་ངོ་མཚར་ཅན་འདི་ རྒྱལ་པོ་ཁྱེད་ཀྱི་བཙུན་མོའི་འོས་སུ་ 
བདག་གིས་ཞགས་པས་བཟུང་བ་ཡིན། འདིའི་གཙུག་རྒྱན་ནོར་བུ་རིན་ཆེན་འདི་ མ་བྲལ་བར་
གཟུང་ན་ ལྷ་མོ་འདི་ ནམ་མཁའ་ལ་འགྲོ་མི་ཐུབ་ཅིང་ འབྲལ་མེད་དུ་གནས་པ་ཡིན། ཞེས་
ཡིད་འཕྲོག་གཙུག་རྒྱན་དང་བཅས་པ་ རྒྱལ་པོ་ལ་ཕུལ་བས། ཡིད་འཕྲོག་ཀྱང་ གཞོན་ནུ་ལང་
ཚོ་རྒྱས་ཤིང་ ཆགས་པས་ཡིད་དྲངས་ནས། འདི་ནི་ཀླུའི་གནས་ནའང་མེད་ལ། མིའི་ཡུལ་ན་
གཏམ་ཙམ་གྲགས་མ་མྱོང་། འདིའི་མཛེས་སྡུག་ནི་ ལྷ་བཟོ་མཁས་པ་ སྦྱངས་པ་ཕུལ་དུ་ཕྱིན་
པས་ རི་མོ་བྲིས་ཀྱང་ འབྱུང་བ་དཀའ། ལྷའི་ཡུལ་དུ་ ལྷ་བུ་གསར་དུ་འཁྲུང་པའམ་ཅི་སྙམ་
ཞིང་ རི་དྭགས་མོ་ རི་དྭགས་ཀྱི་ཁྱུ་དང་བྲལ་བ་ལྟ་བུའི་ སྡུག་བསྔལ་དེ་བརྗེད་པར་གྱུར་ཏོ། 
རྒྱལ་པོ་ཡང་ རབ་ཏུ་མཉེས་ནས་ རྔོན་པ་ལ་རིན་པོ་ཆེ་མང་དུ་བྱིན། ཡིད་འཕྲོག་ཤིང་རྟའི་སྟེང་

དུ་ གདན་དྲངས་ཏེ་ གྲོང་ཁྱེར་ཧ་སྟི་ནའི་ ཕོ་བྲང་དུ་བྱོན། རང་གི་ཡབ་ལ་ལོ་རྒྱུས་བརྗོད་པས་ 
ཡབ་ཀྱང་དགའ་ནས་ མནའ་མ་སླེབས་པའི་་དགའ་སྟོན་ཆེན་པོ་བྱས་སོ།།
དེ་ནས་ནོར་བཟང་དང་ ཡིད་འཕྲོག་མ་ ཤིན་ཏུ་མཛའ་བའི་སེམས་ཀྱིས་ ནམ་ཡང་མི་འབྲལ་
ཞིང་། པདྨའི་སྤྱན་ཡངས་བལྟ་ཞིང་ མེ་ཏོག་འདབ་འདྲའི་མཆུ་འཇིབ་ཅིང་ རིན་པོ་ཆེའི་གདུ་བུ་ 
སིལ་སིལ་སྒྲ་དང་བཅས་པས་ ཕོ་བྲང་དུ་རྩེ་དགའ་བདེ་སྤྱོད་ དཔལ་གྱི་ཕུན་ཚོགས་ལ་ ལོངས་
སྤྱོད་ཅིང་གནས་སོ།།

གཡོ་ཐབས་ཀྱིས་ རྒྱལ་པོ་ནོར་བཟང་དམག་ལ་འབྱོན་བཅུག་པ།

དེ་ནས་ལྷོ་ཕྱོགས་པའི་ བྲམ་ཟེ་སེར་སྐྱ་དང་། པུཥྐར་བྱ་བ་གཉིས་ཟས་ནོར་འདོད་པས་འོངས། 
ཡབ་རྒྱལ་པོ་ནོར་གྱིས་ དེ་གཉིས་རིག་པ་ཅན་དུ་མཐོང་ནས་བདག་རྐྱེན་བྱས་ཏེ་སེར་སྐྱ་ཡབ་ཀྱི་
ནང་བློན་དང་། པུཥྐར་སྲས་ཀྱི་བློན་པོར་བཅུག། དེ་གཉིས་སེམས་མ་རུང་པ་ཕྲག་དོག་གིས་ ང་
རྒྱལ་བ་ཡིན་པས། སྲས་ནོར་བཟང་དང་། བཙུན་མོ་ཡིད་འཕྲོག་གཉིས་ལ་ རིག་པ་དང་ཡོན་
ཏན་ཆེན་པོ་ཡོད་པ་མཐོང་ནས་ ཕྲག་དོག་གིས་སྡང་ཞིང་། ནོར་བཟང་གསོད་ཐུབ་པ་ཞིག་རེ་བའི་ 
བསམ་པ་ངན་པ་ཁོ་ན་ཡིད་ལ་བྱེད་པར་གྱུར།

དེའི་ཚེ་སྤྲིན་ཞེས་པ་ཀར་པ་ཊའི་རྒྱལ་ཕྲན་ སྡིག་པ་ཅན་གྱིས་ ཧ་སྟི་ནའི་གྲོང་ལ་ རྐུན་དམག་

བྱེད་པར་བརྩམ། ཡབ་ཀྱིས་དམག་དེ་ འཇོམས་པར་བགྱི་ཞེས་ བློན་པོ་ལ་བཀའ་བསྩལ་པས། 
བློན་པོ་རྣམས་ཀྱིས་ སྲས་དཔའ་བ་ བརྟུལ་ཕོད་པ། སྒྱུ་རྩལ་དང་ལྡན་པ་འདི་ དཔུང་དང་བཅས་
པ་ གཡུལ་དུ་བྱོན་ན་ གཡུལ་ལས་རྒྱལ་བར་འགྱུར་རོ་ཞེས་སྨྲས་པས། ཡབ་ཀྱིས་སྲས་ལ་ དེ་
ལྟར་གསུངས་པས་ ཡིད་འཕྲོག་ནི་མཆི་མའི་དོ་ཤལ་ མུ་ཏིག་གི་རྡོག་མ་ལྟར་ བྲུལ་ཞིང་ གདོང་
ས་ལ་ཕབས་ཏེ་ ལག་པས་ས་ལ་རི་མོ་བྲི་བར་གྱུར།

དེར་སྲས་ལ་ཡབ་ཀྱིས་གསུངས་པ། ཁྱོད་ཀྱི་སྒྱུ་རྩལ་གྱིས་ དཔུང་ཚོགས་བཟློག་ཅིང་གསད་ན་ 
གྲགས་པ་ཀུན་ཏུ་ཁྱབ་ཅིང་  ཐམས་ཅད་དབང་དུ་བསྡུ་བ་ཡིན། ཞེས་ནན་གྱིས་བསྐུལ།
དེ་ནས་ སྲས་འབྱོན་དགོས་པའི་ཚེ་ ཡིད་འཕྲོག་ལ་ ང་ཐག་རིང་པོར་འགྲོ་མི་དགོས་ཤིང་ ཡུན་
རིང་པོ་མི་ཐོགས་ཞེས་ སེམས་གསོ་ཞིང་། ཡུམ་ལ་ལྐོག་ཏུ་ ཡིད་འཕྲོག་གི་གཙུག་རྒྱན་བཅོལ་
ཏེ། མ་མ་ བདག་དང་འབྲལ་བའི་ སྡུག་བསྔལ་གྱིས་གདུངས་པ་འདི་ མ་མས་བསྐྱང་བར་
མཛོད། གཙུག་རྒྱན་འདི་ མོ་རང་གི་སྲོག་ལ་འབབ་པ་འབྱུང་ན་མ་གཏོགས་ མ་སྟོན་པར་ 
བདག་པོ་མཛོད་ཅིག། ཅེས་ཡིད་འཕྲོག་གཙུག་རྒྱན་དང་བཅས་པ་ ཡུམ་ལ་བཅོལ་ནས་ གླང་
པོའི་ཚོགས་སོགས་ དཔུང་དང་བཅས་ གཡུལ་དུ་བྱོན་ནོ།།  

ཡིད་འཕྲོག་མ་ རང་ཡུལ་དུ་ ལོག་དགོས་འབྱུང་བ།

དེ་ནས་ ཡབ་ཀྱི་རྨི་ལམ་དུ་ གྲོང་ཁྱེར་གྱི་མཐར་ དགྲའི་དཔུང་སླེབས་ཡོད་པ་དང་། རང་གི་ལྟོ་
བ་གཤགས་ནས་ རྒྱུ་མ་བཏོན་ཏེ་ གྲོང་ཁྱེར་གྱི་མཐའ་བསྐོར་བའི་ རྨི་ལམ་བྱུང་བས་ རྟོག་པ་
ཟོས་ནས་ བློན་པོ་སེར་སྐྱ་ལ་ ཇི་ལྟར་ཡིན་དྲིས་པས། བློན་པོས་གུས་གུས་ལྟར་བྱས་ནས་ བདག་
ནི་ རྒྱལ་པོ་ཆེན་པོ་ ཁྱེད་ལྟ་བུ་ལས་ ཡིད་ལ་གཞན་བསམ་པ་མེད། འདི་ལྟ་བུའི་ ཚིག་ངན་པ་
ཐོས་པས་ སེམས་མ་དགའ། འདི་ནི་རྒྱལ་པོའི་སྐུ་སྲོག་དང་ རྒྱལ་སྲིད་ཉམས་པའི་ ལྟས་ཤིན་ཏུ་
ངན་པ་ཡིན། ཞེས་ མྱ་ངན་ཆེ་བའི་ཚུལ་བྱས་པས་ རྒྱལ་པོས་སྨྲས་པ། ངན་ལྟས་ཞི་བའི་ཐབས་
དང་ རིམ་གྲོ་བསམ་པར་མཛོད་ཅིག་གསུངས།  

སེར་སྐྱ་དང་པུཥྐར་གྲོས་བྱས་ཏེ། ད་ནི་ཡིད་འཕྲོག་འདི་མེད་པ་བྱ་ཐུབ། འདི་མེད་ན་ནོར་བཟང་
སྲོག་ཆད་འགྲོ། ཞེས་དགའ་ནས་རྒྱལ་པོ་ལ་ཞུས་པ། རྒྱལ་པོ་རྨི་ལམ་ངན་པ་འདི་ཞི་བའི་ཐབས་ 
རྗིང་བུ་ལ་ ཕྱུགས་མང་པོའི་ཁྲག་བླུག། དེ་ལ་བྲམ་ཟེས་ རྒྱལ་པོའི་སྐུ་ལུས་བཀྲུས་པའི་ཆབ་
བླུགས་ཅིང་ གསེར་དང་རིན་ཆེན་མང་པོ་བྱིན། མིའམ་ཅི་མོའི་ཚིལ་བུས་ སྦྱིན་སྲེག་བྱས་ན་ 
རྨི་ལམ་ངན་པ་ཞི་ཞིང་བསམ་པ་འགྲུབ་པར་འགྱུར་རོ། མིའམ་ཅི་མོའི་ཚིལ་ གཞན་དུ་དཀོན་
ཀྱང་ འདི་ནི་རྒྱལ་པོའི་བསོད་ནམས་ཀྱིས་ དཀོན་པ་མ་ཡིན་ཏེ། ཡིད་འཕྲོག་བསད་པའི་ཚིལ་
གྱིས་ བྱས་པས་ཆོག་གོ་ཞེས་སྨྲས་པས། ཚིག་མ་རུང་པ་དེ་ཐོས་ནས་ རྒྱལ་པོས་སྨྲས་པ། རང་

གི་སྲོག་བསྲུང་བའི་ཕྱིར་ བུའི་ཆུང་མ་གསོད་པ་མི་རིགས་ཤིང་། ཁྱད་པར་ཡིད་འཕྲོག་འདི་མེད་
ན་ བདག་གི་བུ་ སྲོག་མི་འཚོ་སྨྲས་པས། ཡང་བློན་པོས་སྨྲས་པ། རྒྱལ་པོ་བློ་གྲོས་ཆེ་ཡང་ སྐྱེ་
བོའི་ལུགས་མི་མཁྱེན་པར་འདུག། རྒྱལ་པོའི་སྲོག་དང་ རྒྱལ་སྲིད་ཉམས་པའི་ལྟས་བྱུང་ན་ བུ་
དང་མནའ་མ་ལ་ཆགས་པས་ཅི། སྲོག་བསྲུང་བའི་ཕྱིར་ བུ་དང་ཆུང་མ་ ཡུལ་གཞིས་ནོར་ཁང་
གཏོང་བའི་ ལུགས་ཡིན་ལ། རྒྱལ་པོ་སྐུ་སྲོག་འཚོ་ན་ བུ་དང་ཆུང་མ་སླར་ཡང་འབྱུང་། རྒྱལ་
སྲིད་ཡུལ་འཁོར་བདེ་བར་འཚོ།

འཇིག་རྟེན་ཁམས་ན་ རང་གི་སྲོག་ལས་གཅེས་པ་ གང་ཡང་མེད་ཅེས་བློན་པོ་སྡིག་པའི་སེམས་
ལ་ རྔམས་ཤིང་གཏུམ་པ་དེས་ དཔེ་དང་རྒྱུ་མཚན་མང་པོས་བྲིད་ནས་མོལ་བས། རྒྱལ་པོ་ཡང་ 
བློ་འཁྱོག་ཅིང་གྱུར་ཏེ། རང་གི་བཙུན་མོ་མདུན་དུ་བོས་ནས་སྨྲས་པ། རྨི་ལམ་འབྱུང་ཚུལ་དང་ 
རིམ་གྲོ་དགོས་ལུགས་སོགས་བཤད་པས། བཙུན་མོའི་བསམ་པར་ རྒྱལ་པོ་དང་ བློན་པོ་སྡིག་
ཅན་གཏུམ་པོའི་སེམས་ཀྱིས་ བག་མེད་དུ་ སྡིག་གསོག་པར་འདུག། 

བདག་གི་བུས་ མནའ་མ་འདི་ བདག་ལ་བཅོལ་བ་ཡིན། སྲོག་ལ་འབབ་ན་ གཙུག་རྒྱན་ནོར་བུ་
སྤྲོད་ཅིག་ཟེར་བ་ཡོད། འདི་སྤྲོད་ནས་ ནམ་མཁའ་ལ་འཕུར་ན་ སླར་བུ་དང་ཕྲད་པ་སྲིད་སྙམ། 
ཡིད་འཕྲོག་ལ་ དེ་དག་གི་ལོ་རྒྱུས་ཞིབ་ཏུ་བརྗོད་ནས་ ད་ནི་ཁྱོད་རང་གཙུག་རྒྱན་ནོར་བུ་འདི་ སྤྱི་

བར་བཅིང་ལ་ མཆོད་སྦྱིན་བྱེད་པར་བོས་ཚེ་ སོང་ལ་ནམ་མཁར་འཕུར་ཞིག་ ཅེས་མངགས་སོ།། 
དེ་ནས་རྗིང་བུ་ཕྱུགས་ཀྱི་ཁྲག་གིས་བཀང་སྟེ་ མཆོད་སྦྱིན་གྱི་སར་ཡིད་འཕྲོག་མ་བོས་པས། 
གཙུག་རྒྱན་བཏགས་ནས་དེར་ཕྱིན། གསོད་ཁར་ནམ་མཁའ་ལ་འཕུར་ནས་སྨྲས་པ། རྒྱལ་པོ་
ཁྱེད་ནི་བུ་ལ་བརྩེ་ཡང་ མནའ་མ་གསོད་པ་འོས་མ་ཡིན། ཁྱེད་ནི་ཤིས་པར་གྱུར་ཅིག། བདག་ནི་
རང་གནས་སུ་འགྲོ། རྒྱལ་བུ་གཞོན་ནུ་སླེབས་ན་ ཡབ་ཀྱིས་རྒྱལ་བུའི་སྲོག་ བསྲུང་བར་མཛོད་
ཅིག་ ཅེས་བརྗོད་ནས་ ཁྲྭ་བཞིན་འཁྱུག་ཅིང་ གློག་ལྟར་ནམ་མཁའ་ལ་སོང་ངོ།།

དེར་རྒྱལ་པོ་ མཆོད་སྦྱིན་རིམ་གྲོའི་གེགས་སུ་བསམས་ནས་ ཐུགས་མ་བདེ་བར། བློན་པོ་སེར་
སྐྱས་རྗུན་སྨྲས། འདི་ནི་མཆོད་སྦྱིན་མ་གྲུབ་པ་ མ་ཡིན་པས་ གདུག་པ་ཚངས་པའི་ སྲིན་པོ་ཞེས་
པ་སྔགས་ཀྱིས་བཀུག་ནས་ ཡིད་འཕྲོག་བསད་པ་ཡིན་པས་ མཆོད་སྦྱིན་གྲུབ་པ་ཡིན་ནོ།། ཞེས་
སྨྲས་པས་ རྒྱལ་པོ་ཡིད་ཆེས་སོ།།

དེ་ནས་ཡིད་འཕྲོག་ རང་ཡུལ་དུ་སླེབས་ནས་ ཡབ་དྲི་ཟའི་རྒྱལ་པོ་ལྗོན་པ་རྟ་མགོ་ཅན་གྱི་དྲུང་དུ་ 
ལོ་རྒྱུས་རྣམས་ཞིབ་པར་ཞུས་པས། མིའི་དྲི་མ་དག་ཕྱིར་ ཉིན་རེ་བཞིན་སྐྱེད་མོས་ཚལ་དུ་ གསེར་
གྱི་བུམ་པ་ལྔ་བརྒྱས་ ལུས་འཁྲུད་དུ་བཅུག་གོ། ཡིད་འཕྲོག་ནི་ནམ་མཁའ་ལ་འཕུར་བ་ནས་ 
ཉིན་མཚན་ཀུན་ཏུ་ ནོར་བཟང་དྲན་པས་ ཡིད་གདུངས་སོ།།

དེ་ནས་འཕུར་ཏེ་ ཀླུ་རྒྱལ་གནས་ཀྱི་མཚོ་འགྲམ་དུ་ཕྱིན་ནས་ དྲང་སྲོང་ཤིང་ཤུན་ཅན་ལ་ ཕྱག་
བྱས་པས་འདུད་ཅིང་སྨྲས་པ། དྲང་སྲོང་ཆེན་པོ་ཁྱེད་རྔོན་པ་ལ་ བདག་འཆིངས་པའི་རིག་པ་ སློབ་
པར་མཛད་པ་ཡིན་པས། ད་བདག་གི་ཚིག་འགའ་ གསན་དུ་གསོལ་ཞེས་ཞུས་པས། དྲང་སྲོང་
ཅུང་ཟད་ ངོ་ཚ་བའི་རྣམ་པས་སྨྲས་པ། འདི་ནི་བདག་གིས་བྱས་པ་མ་ཡིན། ཁྱེད་རང་གི་སྔོན་གྱི་
ལས་དང་། རྔོན་པ་གཡོན་ཅན་གྱི་ནོར་བུ་ དོན་ཞགས་ཐེབས་པའི་ འཕྲུལ་གྱིས་བཅིངས་པ་ཡིན་
གསུངས། ཡིད་འཕྲོག་གིས་ཞུས་པ། བདག་ནི་རིགས་ངན་རྔོན་པས་བཟུང་བའི་ སྡུག་བསྔལ་གྱི་
འདམ་དུ་ཚུད་ཀྱང་།

ནོར་བཟང་ཞེས་པའི་ མི་མཆོག་རྒྱལ་བའི་བཙུན་མོར་གྱུར་ནས་ སྐལ་བ་བཟང་ན་ཡང་། ད་ལྟ་དེ་
དང་བྲལ་བས་གདུངས་ནས་ ་བཟོད་བླགས་མེད། བརྩེ་ལྡན་དེ་ཡང་བདག་དང་བྲལ་བས་ ཐུགས་
སྐྱོ་བར་ངེས། དྲང་སྲོང་ཆེན་པོ་ཁྱེད་སེམས་ཅན་ཀུན་ལ་བརྩེ་ཞིང་ ལྷག་པར་ གདུངས་པས་གཟིར་
བ་ལ་ ཕན་མཛད་མཁན་ཡིན་པའི་ཕྱིར་ གལ་ཏེ་ རྒྱལ་བུ་དེ་བདག་འཚོལ་བའི་སླད་དུ་ ལམ་འདི་
ཕྱོགས་སུ་འབྱོན་སྲིད་པས་ འཕྲིན་འདི་ལྟར་གསུང་རོགས་མཛོད།

བདག་ནི་ཁྱེད་དང་བྲལ་བའི་ གདུངས་པའི་མེས་ཚིག་ཅིང་ བརྗེད་པ་མེད་པར་རང་གི་ཡུལ་ན་ཡོད། 
ཁྱེད་ནི་དེར་འབྱོན་ན་ ལམ་ལ་བགྲོད་དཀའ་བའི་ འཇིགས་པ་སྣ་ཚོགས་ཡོད་པས་ མི་རྣམས་

བགྲོད་པའི་གནས་མ་ཡིན། དཀའ་ཐུབ་ནགས་འདིའི་མཐའ་མ་ ནགས་ཚལ་ན་ བདུད་རྩི་ཞེས་པའི་
སྨན་ཆེན་ཡོད། དེ་མར་ཁུར་བཀོལ་ནས་བཏུང་ན་ སྙིང་སྟོབས་ཆེན་པོ་ཁྱེད་ གངས་རི་ལྟར་དཀར་བའི་
ལམ་ལ་བདེ་བར་ཐར་བ་ཡིན་ནོ། ཞེས་ལམ་གྱི་བགྲོད་ཚུལ་རྣམས་ ཞིབ་པར་མངགས་ནས་ བདག་གི་
ལག་རྟགས་འདི་ཡང་ དེ་ལ་སྤྲོད་པར་ཞུ་ ཞེས་སོར་གདུབ་བཅོལ་ཏེ་ ནམ་མཁའ་ལ་འཕུར་སོང་ངོ་།། 
དྲང་སྲོང་གིས་ལམ་གྱི་བགྲོད་ཚུལ་རྣམས་ མ་བརྗེད་པར་ཐུགས་ལ་ཡང་ཡང་བསམ་ཞིང་ སོར་གདུབ་
དང་བཅས་ གཅེས་པར་བཟུང་ངོ་།།

ནོར་བཟང་ དམག་ལས་རྒྱལ་ཏེ་ ལོག་ས་ལས་ ཡིད་འཕྲོག་མ་ འཚོལ་བར་བྱོན་པ།

དེའི་ཚེ་ ནོར་བཟང་གིས་ སྤྲིན་ཞེས་པ་ གདུག་པའི་རྒྱལ་ཕྲན་དེ་བཅོམ་ནས་ བང་མཛོད་རྣམས་ཀྱང་
བླངས། ཡིད་འཕྲོག་བལྟ་བར་འདོད་ནས་མྱུར་དུ་འོངས། ཧ་སྟི་ནའི་རྒྱལ་བློན་རྣམས་ དགྲ་བོ་རྒྱལ་ཕྲན་
རང་གི་གདུགས་འོག་ མངའ་ཞབས་སུ་འཁོད་པས་ དགའ་ཡང་། མནའ་མ་སྟོན་རྒྱུ་མེད་པས་ ཇི་
ལྟར་ཤོད་ཅེས་ འཚེར་ཞིང་འདར་བར་གྱུར། དེ་ནས་ནོར་བཟང་ཕོ་བྲང་གི་འཁོར་དང་ ཡབ་ཀྱི་དྲུང་
དུ་ཕྱིན་ནས་ གུས་པས་བཏུད་ཅིང་། བཞིན་བཟང་མ་འཚོའམ་ཞེས་སུ་ལ་དྲིས་ཀྱང་ ལན་མི་སྨྲ་བར་ 
གདོང་ས་ལ་ཕབ་ཅིང་འདུག། ཡུམ་གྱིས་སྨྲས་པ། བུ་ཁྱོད་ཀྱི་དགའ་མ་ སྐྱོན་མེད་འཚོ་ཡོད་དེ།

སྲོག་ལ་ཐེ་ཚོམ་དུ་གྱུར་ནས་ ངས་གཙུག་རྒྱན་སྤྲད་ཅིང་ ནམ་མཁའ་ལ་འཕུར་ནས་སོང་། ཞེས་སྨྲ་

པས་ རྒྱལ་བུ་ནི་ མཆི་མ་ཆར་ལྟར་བབས་ཅིང་ སྙིང་ཁར་བྲན་པས་ སླར་དྲན་པ་རྙེད་ནས་ མཆི་
མས་བརྣངས་ཤིང་ སྐབས་དེར་འདི་སྐད་བརྗོད། ཁ་བ་མ་ཡིན་ ཟླ་བའི་དཀྱིལ་འཁོར་དངོས། 
།བསྲུབ་པ་མ་ཡིན་བདུད་རྩིའི་རྒྱུན་དང་འདྲ། །འབད་པ་མ་ཡིན་མེ་ཏོག་ལྟ་བུ་ཡི། །བདག་གི་ཡིད་
འཕྲོག་མ་དེ་གང་དུ་སོང་།

ཞེས་བརྗོད་ཅིང་ སྐྱེད་མོས་ཚལ་དུ་སོང་ནས་འཚོལ་བར་བྱེད། དེར་འཁོར་རྣམས་ཁྲིད་ཅིང་ ཉིན་མོ་
འདས་ཏེ་ མཚན་ལ་མ་ཚོར་བར་ ནགས་གསེབ་ཏུ་འཚོལ་དུ་སོང་། ད་ནི་སྨྱོན་པ་ལྟར་གྱུར་ནས་ 
ཡིད་ཅན་གྱི་མི་དང་། ཕྱུགས་དང་། བྱ་དང་། རི་དྭགས་དང་། སེམས་མེད་ཀྱི་རྡོ་དང་། ཤིང་ལ་
སོགས་མིག་གིས་ མཐོང་ཚད་ལ་དྲིས་ཤིང་། གྲོགས་པོ་ནེ་ཙོའི་ཕྲུག་གུར་ བདག་གི་གྲོགས་མོ་ ཟླ་
བ་ཉ་གང་བ་ལྟ་བུ་དཀར་ལ་མཛེས་པ། པདྨའི་འདབ་ལྟར་ དམར་བའི་མཆུ་ལ་དཀར་བའི་ཚེམས་
ཀྱི་གེ་སར་བཀོད་པ་ཅན། རི་དྭགས་མིག་ཅན་རྣ་རྒྱན་རིན་ཆེན་འགྲམ་པ་མཛེས་པ་ཉིད། མུ་ཏིག་
ཕྲེང་བས་ནུ་མ་རྒྱས་པ་བརྒྱན་བྱས་པའི། བདག་གི་ཡིད་འཕྲོག་ལྷ་མོ་ཁྱོད་ཀྱིས་མ་མཐོང་ངམ།། 
ཞེས་ཀུན་ལ་དྲིས་ཞིང་བརྒྱུགས།

དེའི་ལམ་སྣ་འདྲེན་པ་བཞིན་ ནམ་མཁའ་ལ་ཟླ་བ་དལ་གྱིས་ འགྲོ་བ་མཐོང་ནས་ ནམ་མཁའི་
གཞལ་ཡས་ཁང་དང་ ཟླ་ཞལ་མ་དེའི་ཞལ་གྱི་དཀྱིལ་འཁོར་ ཅུང་ཟད་བསྟན་པ་ནི་ མིན་ནམ་

བསམ། གཏམ་ནི་སྨྲ་རྒོད་ཅིང་ རྩེད་འཇོ་མེད་པ་འདི་ ཅི་སྙམ་སེམས་ནི་ཉོན་མོངས་དྲི་མར་གྱུར། 
དེ་ནས་ཟླ་བའི་ཕྱོགས་སུ་འགྲོ་ཞིང་ དྲིས་པས། གྲོགས་པོ་ཁྱོད་ནི་ མཁའ་ལ་རྒྱུ་བའི་གྲོགས་སུ་ རི་
དྭགས་མིག་ཅན་ དྲི་མེད་འོད་དཀར་ཅན་ ཁྱོད་དང་མཚུངས་པའི་ ཟླ་ཞལ་མ་དེ་མ་མཐོང་ངམ།
མཛེས་སྡུག་སྤྲིན་ལྡན་སྣ་ཚོགས་མདོག་བཀྲ་ཞིང་། །རིན་ཆེན་གཙུག་ཕུད་ནོར་བུའི་མདངས་
གསལ་ཞིང་། །སྐྲ་སོགས་མཇུག་མའི་མདོག་ལྡན་གར་བྱེད་ལ། །བདག་གི་རྨ་བྱ་དེ་ནི་མ་མཐོང་
ངམ།།

ཁྱོད་ཀྱི་གྲགས་པས་ནམ་མཁའི་ཁམས་ཁྱབ་ཅིང་། །བསིལ་ཟེར་བདུད་རྩིས་འགྲོ་བའི་མུན་པ་སེལ། 
།བདག་གི་བློ་ཡི་མུན་པ་སེལ་ཕྱིར་དུ། ཅུང་ཟད་བརྩེ་་བའི་གཏམ་དེ་མི་ཤོད་ཅི། ཞེས་པ་ལ་སོགས་
པའི་ གཏམ་འདྲི་ཞིང་ ཟླ་བ་གར་འགྲོའི་ཕྱོགས་སུ་མཚན་གང་ཕྱིན་པས་ ཀླུའི་ཕོ་བྲང་གི་ ནགས་
མཐའ་དཀའ་ཐུབ་གནས་ དྲང་སྲོང་ཆེན་པོ་ཤིང་ཤུན་གྱི་ དྲུང་དུ་སླེབས།

དེ་ལ་སྔར་བཞིན་དུ་དྲིས་པས། རྒྱལ་བུ་ངལ་ཞིང་དུབ་ཀྱང་ གདུང་བས་མི་བཟོད་པར་ ཀུན་ཏུ་
འཚོལ་ཞིང་འདྲི་བ་སོགས་ སྨྱོན་པ་ལྟར་ཆམ་ཆོ་ངེ་མཐོང་བས། དྲང་སྲོང་གིས་ཤེས་ནས་སྨྲས་པ། 
ཁྱེད་ནི་གདུང་བ་དྲག་པོ་དེ་ཐོངས་ཤིག །མཛེས་མ་དེ་ བདག་གིས་མཐོང་ཞིང་ ཁྱེད་ལ་འཕྲིན་ཡང་
ཡོད། དེ་ནི་ཁྱེད་ཉིན་མཚན་ཀུན་ཏུ་ དྲན་ཞིང་ ཟས་ཀྱང་མི་དྲན། འདོད་པས་གདུང་བའི་ མེས་

ཚིག་པ་དང་མཚུངས་པར་འདུག། མིའམ་ཅིའི་གནས་སུ་མགྲོད་དཀའི་ ལམ་གྱི་བགྲོད་ཚུལ་དང་། 
ལྗོན་པའི་གནས་ན་ཡོད་པས་ དེར་མྱུར་དུ་བྱོན་ཅིག་ ཅེས་ས་ཡང་འོད་ཟེར་སེར་པོས་ འགེངས་པ་
ལྟ་བུའི་སོར་གདུབ་འདི་ཡང་ ཁྱེད་ལ་ཕུལ་ཅིག་ཟེར། ཞེས་གསུངས་ནས་ སོར་གདུབ་གཏད་ཅིང་ 
ལམ་གྱི་མགྲོད་ཚུལ་རྣམས་ ཞིབ་པར་བཤད་པས་དགའ་ཞིང་། ཇི་ལྟར་མངགས་པ་བཞིན་སྨན་
ཆེན་ བདུད་རྩི་བཏུས་ནས་ མར་ཁུར་སྨིན་པར་བྱས་ཏེ་ བཏུང་བས་རྗུ་འཕྲུལ་དང་ ལྡན་པར་གྱུར། 
མཚོན་ཆ་ཐོགས་ནས་བྱོན་པས་ གངས་ཅན་གྱི་རི་རྒྱབ་ནས་ ཀུ་ཀུ་ལཱ་ཡི་རི་ལ་སླེབས་ འབྲས་བུའི་
སྐྱེས་ཀྱིས་འཚོ།

དེ་ནས་སྤྲེའུའི་ ཁྱུའི་བདག་པོ་རླུང་ཤུགས་ ཞེས་པ་ལ་ཞོན་ནས་རི་དེ་བརྒལ། དེ་ནས་ལུག་གི་རི་ 
ཞེས་པའི་རི་བོ་བརྒལ། དེ་ནས་སྦྲུལ་ཆེན་གདུག་པ་དང་འཕྲད་པར་མདའ་རྒྱབ། སྲིན་མོ་རྒྱུད་མངས་
ཐོགས་པ་ བསླུ་བྲིད་བྱེད་པར་ ཐེ་ཚོམ་མེད་པར་བྱོན་ནས་ རི་བོ་སྤུ་གྲིའི་སོ་རྣོན་ལྟ་བུ་ལ་སྙིང་སྟོབས་
དང་ དཔའ་རྩལ་ལྡན་པས་འཛེགས། དེ་ནས་ཡང་རྡོ་རྗེ་ཅན་ ཞེས་པའི་རི་ཡང་འཛེགས། དེ་ནས་
སྲིན་མོ་ ཤ་ཟན་བྱ་རྒོད་གདོང་གི་གནས་སུ་ རི་དྭགས་ཀྱི་པགས་པ་རློན་པས་ ལུས་གཡོགས་ནས་ 
རིའི་རྩེ་མོར་བཞུགས་པས། མཚན་མོའི་དུས་ སྲིན་མོ་བྱ་རྒོད་གདོང་ ཤ་ཟ་བར་འོངས་པ་པགས་
རློན་བོར་ཏེ་ བསད་ནས་བཏུལ། དེ་ནས་སེང་སྡེང་གི་ནགས་རི་སྟུག་པོར་ འཛེགས་ཤིང་བབས་
པའི་འགྲམ་ན་ ཕུག་པར་བཞུགས་ནས་ རྡོ་བསགས་པས་ ཚ་གྲང་དང་། སྦྲུལ་དང་། སྲིན་པོ་ལ་

སོགས་འཇིགས་པ་ཐམས་ཅད་འཕྲོག་པའི་སྨན་རྙེད།
དེ་ནས་རིའི་འཁྲུལ་འཁོར་ རི་གཉིས་སྡེབ་པ་དང་། ལྕགས་ཀྱི་འཁོར་ལོའི་འཁྲུལ་འཁོར་དང་། 
ལུག་གི་འཁྲུལ་འཁོར་དང་། སྐྱེས་བུའི་ འཁྲུལ་འཁོར་ལ་སོགས་པ་ འཁྲུལ་འཁོར་འཇིགས་
པ་རྣམས་མདའ་རྩེད་དང་། ཕུར་བུའི་རྩེས་ཕུག་ཅིང་ འཁྲུལ་འཁོར་གྱི་སྒོ་རྣམས་བཅོམ་ནས་བྱོན།
དེ་བཞིན་འཇིགས་རུང་ ཆུ་སྲིན་གྱི་འཁྲུལ་འཁོར་དང་། སྲིན་པོའི་སོའི་འཁྲུལ་འཁོར་དང་། མུན་
པ་ཆེན་པོའི་ཕུག་དང་། ཁྲོན་པ་གཉིས་དང་། ཆུ་བོ་ཆེན་པོ་རྣམས་བརྒལ་ནས་བྱོན། ཆུ་དེའི་
ངོགས་སུ་ སྲིན་པོ་རྣམས་བསད། མཆེ་བའི་དུག་ཅན་གྱི་ སྲིན་བུ་གནས་པའི་ པ་ཏམ་ག་ཞེས་
པའི་ཐུར་བགྲོད། གངས་འགྲམ་དུ་ མིའམ་ཅིའི་འབངས་རྣམས་ངུ་བ་དང་། རྒོད་པའི་ གནས་སོ་
སོར་ངུ་རྒོད་ཀྱི་སྒྲས་ ལམ་དུ་བགྲོད་མི་ནུས་པ་རྣམས་ཀྱང་ སོ་སོར་བགྲོད། དེ་ནས་ཀླུ་དུག་ཅན་
དང་། མིའམ་ཅི་མོས་གདུང་བས་ ལམ་འགག་པའི་ཐུར་སོགས་ བགྲོད་དཀའ་ཐམས་ཅད་བགྲོད། 
དེ་ནས་ཆུ་རྦ་རླབས་ཅན་གྱི་ཆུ་ཀླུང་ཆེན་པོ་ རྦ་རླབས་དང་ ལྗོན་ཤིང་རིང་པོ་ལ་ བརྟེན་ནས་བགྲོད།

མིའམ་ཅིའི་ཡུལ་དུ་ཕེབས་ཏེ་ སྒྱུ་རྩལ་གྱི་རྒྱལ་ཁ་ཐོབ་པ།

དེ་ནས་མིའམ་ཅིའི་གྲོང་ཁྱེར་ ཤེལ་ལས་གྲུབ་པའི་ ཁང་པ་འདུག་པའི་གསེབ་ཏུ་བྱོན་པས་ པདྨའི་
ཚལ་གྱི་འགྲམ་དུ་ ལྗོན་ཤིང་གི་རྩེར་འཛེགས་ནས་ ཡལ་གའི་སྲུབ་ལ་བལྟས་པས་ སྐྱེད་མོས་ཚལ་
གྱི་ནང་ན་ ཁྲུས་ཀྱི་ཆུ་ གསེར་གྱི་མདོག་ལྟ་བུ་མཐོང་། དྲི་བཟང་བཏབ་པའི་ཆུ་དེ་ནས་ མིའམ་ཅི་

མོ་རྣམས་ཀྱིས་ གསེར་གྱི་བུམ་པ་བཀང་ནས་ ཁྱེར་ཅིང་འདུག། དེར་གཅིག་ངལ་ཞིང་ ཆུ་སྟེགས་
ཀྱི་ཁར་བུམ་པ་བཞག་ནས་ ངལ་གསོ་བར། ནོར་བཟང་གིས་ དེའི་མདུན་དུ་བྱོན་ནས། མ་མ་
ཁྱེད་རྣམས་ ཆུ་འདི་འབད་པས་བླངས་ནས་ ཅི་བྱེད་ཅེས་ ཚིག་འཇམ་པོས་དྲིས་པས། ངག་སྙན་
འཇམ་པོའི་གཏམ་གྱིས་ ཕྱོགས་སུ་ཡིད་ལྷུང་ནས་ མཛའ་བར་སྨྲས་པ།
ཁྲུས་ཀྱི་ཆུ་འདི་ མིའམ་ཅིའི་རྒྱལ་པོའི་སྲས་མོ་ ཡིད་འཕྲོག་མ་ མིའི་དྲི་ང་ འཁྲུད་པའི་ཕྱིར་ 
ཡབ་ཀྱི་བཀའ་བཞིན་ལེན་པ་ཡིན། ཞེས་བརྗོད་པས། ནོར་བཟང་ནི་བདུད་རྩིས་བྲན་པ་བཞིན་ 
རབ་ཏུ་དགའ་སྟེ་ ཆུ་སྣོད་ཀྱི་གསེར་བུམ་ནང་དུ་ ཡིད་འཕྲོག་གི་སོར་གདུབ་བཅུག་ནས་ བུམ་
པ་བརྟེན་པའི་ གྲོགས་ཀྱི་ཚུལ་བྱས།

དེ་ནས་གཡོག་མོས་ ཡིད་འཕྲོག་ལ་ཁྲུས་ཆུ་འབུལ་བའི་ཚེ་ བུམ་པའི་གཏིང་ནས་ སོར་གདུབ་
འཐོན་ཏེ་ ནུ་མ་ཟུང་ལ་ཕོག་པས། བདག་པོ་སླེབས་པར་ཤེས་ཏེ་ དངོས་སུ་མཇལ་བ་ལྟ་བུའི་ རྩེ་
དགའ་ཐོབ། དེ་ནས་གཡོག་མོར་ དགའ་བའི་འཛུམ་གྱིས་ སོར་གདུབ་འདི་ ཁྱོད་ལ་གང་ནས་
ཐོབ་ ཅེས་དལ་བུས་དྲིས་པས། སྨྲས་པ། ལྷ་མོ། རྗིང་བུའི་འགྲམ་ན་ མཛེས་སྡུག་ལང་ཚོ་ལྡན་
པའི་ སྐྱེས་བུ་ཞིག་འདུག། དེས་བཅུག་པ་ཡིན་པར་འདུག་ ཅེས་སྨྲས་པས། དེ་འབོད་དུ་བཏང་
ནས་ སྐྱེས་མོས་ཚལ་གྱི་ ཁང་བཟང་དུ་སྦས་ཏེ་བཞག། ཕན་ཚུན་མཐོང་བས་ སྔོན་བྲལ་བའི་
སྡུག་བསྔལ་དང་ དེ་ཚེ་མཇལ་བའི་དགའ་སྤྲོ་ སྨྲ་མི་ཤེས་པ་ཐོབ།

དེ་ནས་ཡིད་འཕྲོག་གིས་ ཡབ་ཡུམ་ལ་ལོ་རྒྱུས་བཤད་པས། ཡབ་རབ་ཏུ་ཁྲོས་ནས་ མཆུ་བསྐྱོད་
ཅིང་འབར་བས། སྡིག་ཅན་མ་ཁྱོད་རིགས་མཐོ་ཞིང་ མཛེས་སྡུག་ ལྷའི་གྲོགས་སུ་འོས་པས། 
སྔར་མིའི་དྲི་མ་དག་ཕྱིར་ ཁྲུས་ལ་འབད་ཀྱང་ཅི། སེམས་ལ་ཆགས་པའི་དྲི་མ་ཡོངས་སུ་མི་གཏོང་། 
ཁྱོད་ནི་མིའི་གནས་སུ་འགྲོ་འདོད་ ཐུར་ལ་ལྷུང་བ་ཡིན། ཁྱོད་སློང་བའི་ལྷ་རྣམས་ལ་ ང་ནི་གདོང་
ཡང་སྟོན་མི་ནུས།  ཁྱོད་ཀྱི་གྲོགས་དེ་ ང་ཡིས་གསོད་དོ་ཞེས་ རབ་ཏུ་འཁྲུགས་པས། ཡིད་
འཕྲོག་གིས་སྨྲས་པ། ཡབ་གཅིག་བདག་ལ་དེ་ལྟར་གསུང་བ་མི་རིགས་ཀྱིས། འདི་ནི་མི་ཡིན་ན་ 
བགྲོད་པར་དཀའ་བའི་ལམ་རྣམས་ ཅི་ལ་བགྲོད། བྱ་ཡང་བགྲོད་དཀའི་གནས་རྣམས་ སྟོབས་
ལྡན་འདི་ཡིས་ རྫུ་འཕྲུལ་མཐུ་ཡིས་བགྲོད།

འདི་ནི་ ཡོན་ཏན་མཚུངས་མེད་ལྡན་པས་ ལྷ་ལས་ལྷག། ཡོན་ཏན་མེད་ན་ རིགས་ནི་མཐོ་ཡང་ 
ཅི་ཞིག་ཞེས་བརྗོད་པས། ཡབ་ཀྱིས་དེ་ཡིན་ན་ དེ་བཞིན་ཏེ་ཐོག་མར་ བརྟག་དགོས་སྙམ་ནས། འོ་
ན་མག་པ་དེ་ འཁྲིད་ཤོག་གསུངས། ཡབ་ཀྱི་མདུན་དུ་བཀུག་སྟེ་ མི་འོས་པའི་ལས་ སྒྲུབ་པར་
དཀའ་བ་བསྐོས་ཏེ། ཁྱོད་རང་ཤར་རིའི་ གནས་ཀྱི་ཐང་ལ་ ཏིལ་བྲེ་གང་ལས་མི་ཉུང་བ་བཏབ་
ནས། དེའི་ལོ་ཏོག་བསྡུས་པའི་ འབྲུ་འཁྱེར་ཤོག་ཟེར།
ནོར་བཟང་ནི་ཡིད་འཕྲོག་ཐོབ་ཏུ་རེ་བས་ དཀའ་ཡང་ ཅི་བསྐོས་ཀྱི་ལས་ལ་འཇུག་པས་ ལྷའི་
དབང་པོས་ཤེས་ནས་བསམ་པ། བསྐལ་པ་བཟང་པོའི་བྱང་ཆུབ་སེམས་དཔའ་འདི་ དོན་མེད་པའི་

ལས་ཀྱིས་ངལ་བ་འདི་ལ་ བདག་གིས་སྡོང་གྲོགས་བྱ་བར་ རིགས་སོ་སྙམ། གནོད་སྦྱིན་ཕག་གི་
གཟུགས་ཅན་གྱིས་ ཤར་རིའི་ནགས་ཀྱི་ས་རྣམས་སློགས་ཤིང་བཏབ། གྲོག་སྦུར་མང་པོས་འབྲུ་
རྣམས་ གཅིག་ཏུ་སྤུངས་པ་དྲི་ཟའི་ཡབ་ལ་ཕུལ་བས་ཡ་མཚན་པར་གྱུར་ཀྱང་། ཡང་མདའ་རྩལ་
བལྟའོ་ཟེར། གསེར་གྱི་ཀ་བ་བདུན་དང་། ཏ་ལའི་སྡོང་པོ་བདུན། ལྕགས་ཀྱི་ཕག་འཁོར་གཅིག་
རྣམས་མདའ་ཤིན་ཏུ་རྣོ་བ་ཅིག་གིས་ཕུག་པས་ ངོ་མཚར་རབ་ཏུ་ཆེ། ད་དུང་སྟོབས་དང་ སྒྱུ་རྩལ་
དང་། བཟོ་དང་། བློ་དང་། རིག་པ་དང་། ཡོན་ཏན་གྱི་གནས་དག་ལ་མགུ་ཞིང་ ཡ་མཚན་ཀྱང་།

ད་དུང་ གྱ་གྱུའི་གཏམ་གྱིས་ཡིད་འཕྲོག་འདྲ་བའི་ དྲི་ཟའི་བུ་མོ་གཟུགས་དང་། བོངས་ཚོད་དང་། 
བྱད་བཞིན་རྣམས་ཤིན་ཏུ་འདྲ་བའི་ བུ་མོ་ལྔ་བརྒྱ་བསགས་ནས་ ཡིད་འཕྲོག་ངོས་འཛིན་དུ་བཅུག་
པ་སོགས་ ཐབས་ཇི་སྙེད་བྱས་ཀྱང་ཐོགས་པ་མ་བྱུང་བས། ནོར་བཟང་ལ་དྲི་ཟའི་རྒྱལ་པོ་མཆོག་
ཏུ་དད་ཅིང་ ངོ་མཚར་དུ་གྱུར་ནས་ཡིད་འཕྲོག་ཕུལ་ཞིང་། ནོར་བཟང་དང་ཡིད་འཕྲིག་མཉམ་དུ་
བཞུགས་སོ།།

ཡིད་འཕྲོག་མ་དང་བཅས་གྲོང་ཁྱེར་ཧསྟི་ནར་ལོག་ཕེབས་པ།

དེ་ནས་ཡབ་ཀྱིས་ ལྷའི་རིན་པོ་ཆེ་སོགས་ འདོད་ཡོན་མང་པོ་ཕུལ་ཞིང་མཆོད་ནས་ ནོར་བཟང་
དང་ཡིད་འཕྲོག་ རང་གི་ཡུལ་དུ་སླེབས། ཡབ་ཡུམ་འབངས་དང་བཅས་པ་ རབ་ཏུ་དགའ་ཞིང་། 

ནོར་བཟང་རྒྱལ་སྲིད་དུ་དབང་བསྐུར་ཞིང་། ཡབ་དབེན་པར་ཞི་བ་གནས་པར་མཛད། ནོར་བཟང་
རྒྱལ་སྲིད་དུ་དབང་བསྐུར་བའི་སྔ་དྲོ་ རིན་ཆེན་བདུན་དུ་བྱུང་ཞིང་བདེ་སྐྱིད་ཀྱིས་ནོར་བཟང་དེ་ནི་ད་ལྟ་
ངའོ། ཡིད་འཕྲོག་དེ་ནི་གྲགས་འཛིན་མའོ།། སྔོན་ཡང་ཞེན་ཅིང་ཆགས་པའི་ཞགས་པས་འཆིང་བ་
དེ་འདྲ་ན། ཁམས་གསུམ་འདིར་འཆིང་བྱེད་ཀྱི་ཞེན་པ་སྦོམ་པོ་འདི་ ཐར་པ་འདོད་པ་རྣམས་ཀྱིས་ 
སྤང་བར་བྱའོ།། ཞེས་གསུངས་པས་ འཁོར་རྣམས་འཁོར་བར་འཆིང་བྱེད་ཀྱི་ ཞེན་པ་ལ་ཡིད་
འབྱུང་ཞིང་། བཅོམ་ལྡན་འདས་ཀྱིས་གསུངས་པ་ལ་རྗེས་སུ་ཡི་རང་ངོ།། འདི་ནི་སྦྱིན་པའི་ཆོས་
སྐོར་རོ།། མཛད་བརྒྱ་དཔག་བསམ་འཁྲི་ཤིང་ལས་ ནོར་བཟང་གི་རྟོགས་པ་བརྗོད་པ་སྟེ་ ཡལ་
འདབ་རེ་བཞི་པའོ།།

རྟོགས་བརྗོད་དཔག་བསམ་འཁྲི་ཤིང་གི་མཛད་བྱང་།

དེ་ལྟར་མཛད་བྱ་འདི་ཉིད་མཛད་པ་པོ་ནི་ དཔལ་ལྡན་ཤཱཀྱའི་རིགས་ཀྱི་ རྒྱལ་པོའི་བློན་པོ་ ཆོས་ཀྱི་
རྒྱལ་པོ་མེས་པོ་རྒྱ་མཚོ་ཞེས་པའི་སྲས་ རབ་གསལ་དུ་གྲགས་པ་ ལུགས་གཉིས་དཔལ་འབྱོར་ཕུན་
སུམ་ཚོགས་པ་དེའི་སྲས་ ཆོས་རྒྱལ་དགེ་བའི་དབང་པོ་དེ་ཉིད་ཀྱིས་ བསྟན་བཅོས་འདི་ཉིད་ མཛད་
པའི་རྐྱེན་ནི་ བྲམ་ཟེ་དགའ་བའི་གྲགས་པ་ ཞེས་པས་སྐུལ་མ་མཛད། བར་དུ་གྲོགས་པོ་ཡོན་ཏན་
ལྡན་པ་ ན་ཀ་ཞེས་པས་ རྒྱལ་བའི་མཛད་པ་ མཐའ་ཡས་ལས་བཏུས་ཤིང་ རབ་ཏུ་རྒྱས་པ་ལྷོ་
ཕྱོགས་པའི་ལམ་གཅིག་པོ་ལ་དྲངས་པའི་ཚིགས་བཅད་སྙན་དངགས་དང་སྦྱར་བར་ རྩོམ་པར་སྐུལ་

མ་ཞུས། དེ་ལ་ལེའུ་གསུམ་ཙམ་ བརྩམས་པ་ཧ་ཅང་རྒྱས་པས་ རེ་ཞིག་དོར།

མཐར་མནལ་ལམ་གྱི་ཚུལ་དུ་ བཅོམ་ལྡན་འདས་ཞལ་གཟིགས་ནས་རྩོམས་ཤིག་ཅེས་ བཀས་
བསྐུལ་བ་དང་དུ་བཞེས་ཏེ་ ལེའུ་བརྒྱ་དང་རྩ་བདུན་པོ་འདི་མཛད་ལ། ལེའུ་གཅིག་སྲས་ཟླ་བའི་
དབང་པོ་ལ་རྩོམས་ཤིག་གསུངས། བརྒྱ་རྩ་བརྒྱད་པོ་འདི་ བརྗོད་བྱ་དོན་དང་འབྲེལ་བས་རྟོགས་སླ། 
རྗོད་བྱེད་རྒྱན་དང་འབྲེལ་བས་ རྣ་བར་སྙན། ཚིག་སྡེབ་སྦྱོར་དང་འབྲེལ་བས་ ངོ་མཚར་ཆེ་བ་སྟེ་ 
ཁྱད་ཆོས་བཞི་དང་ལྡན་པ་ཡིན་པས་ ཕུན་སུམ་ཚོགས་པའི་ བསྟན་བཅོས་ཆེན་པོ་འདི་ཉིད་ཡོན་
ཏན་ཕུལ་དུ་བྱུང་བ་ དཔག་ཏུ་མེད་པས་སྤྲས་པའི་ བླ་མ་དམ་པ་ཆོས་ཀྱི་རྒྱལ་པོ་དང་། མིའི་དབང་
པོ་དཔོན་ཆེན་ ཤཱཀྱ་བཟང་པོའི་བཀའ་ལུང་གིས་ རྒྱ་གར་གྱི་མཁན་པོ་ སྙན་དངགས་མཁན་ཆེན་
པོ་ལ་ཀྵིཾ་ཀ་ར་དང་། བོད་ཀྱི་ལོ་ཙཱ་བ་དགེ་སློང་ཤོང་སྟོན་རྡོ་རྗེ་རྒྱལ་མཚན་གྱིས་མང་ཡུལ་འཕགས་
པའི་དྲུང་ དགེ་འདུན་བཞི་སྡེའི་གཙུག་ལག་ཁང་དུ་རྒྱ་དཔེ་དང་གཏུགས་ནས་ཞུན་དག་མཛད། དེ་
རྗེས་ཞྭ་ལུ་ལོཙཱ་བ་དགེ་སློང་ཤོང་སྟོན་རྡོ་རྗེ་རྒྱལ་མཚན་གྱིས་ མང་ཡུལ་འཕགས་པའི་དྲུང་དགེ་
འདུན་བཞི་སྡེའི་གཙུག་ལག་ཁང་དུ་ རྒྱ་དཔེ་དང་གཏུགས་ནས་ཞུན་དག་མཛད།

དེ་རྗེས་ཞྭ་ལུ་ལོ་ཙཱ་བ་ཆོས་སྐྱོང་བཟང་པོས་ སྐད་གཉིས་ཤན་སྦྱར་དག་པར་མཛད་པ་ལ། རྒྱལ་བའི་
བསྟན་པ་ལྔ་བརྒྱ་ཕྲག་དྲུག་པའི་ཐོག་ཏུ་ རྒྱལ་བའི་དབང་པོ་ཐམས་ཅད་མཁྱེན་གཟིགས་ལྔ་པ་ཆེན་

པོ་ ངག་དབང་བློ་བཟང་རྒྱ་མཚོས་རྒྱ་སྐད་གཉིས་ཀར་ རིན་སྤུངས་ས་སྤྱོད་དབང་པོའི་ཕྱག་དཔེ་ 
ཁུངས་དག་ལ་བསྟུན། འདར་པ་ལོ་ཙཱ་བ་ ངག་དབང་ཕུན་ཚོགས་ཀྱིས་འབྲུ་ཞུས་སྒྲ་སྒྱུར་ཞབས་
འགྱུར་ཞུས་ཏེ་ཁུངས་ཤིན་ཏུ་དག་པར་མཛད་ཅིང་། དེ་ཡང་དགེ་བའི་དབང་པོས་མཛད་བརྒྱའི་ཚིག་
དོན་མདོར་བསྟན།

དམ་པའི་གྲིབ་བསིལ་དང་ལྡན་བསྟན་པའི་ཆོས་ཀྱི་རྩ་བས་བསྐོར་ཞིང་བསོད་ནམས་རྭ་བར་གནས། 
།བློ་དང་རིག་པ་སྙིང་རྗེ་ལ་སོགས་ ཆུ་ཡི་རྣམ་པར་རྒྱས་པའི་ཡལ་ག་ཅན། །ཆོག་ཤེས་དྲི་མེད་ཡལ་
འདབ་གྲགས་སྙན་དཀར་བའི་མེ་ཏོག་རྟག་ཏུ་དམ་པའི་འབྲས་བུ་ནི། །བསམ་ཀུན་ཡོངས་སུ་རྗོགས་
པར་མཛད་པ་དཔལ་ལྡན་སངས་རྒྱས་ལྗོན་པ་རྣམ་པར་རྒྱལ་གྱུར་ཅིག།

ཅེས་གསུངས་པའི་དོན་བཞིན་ སྟོན་པ་སངས་རྒྱས་ཀྱིས་ དང་པོར་བྱང་ཆུབ་མཆོག་ཏུ་ཐུགས་
བསྐྱེད། བར་དུ་བསྐལ་པ་གྲངས་མེད་གསུམ་དུ་ཚོགས་བསགས། ཐ་མར་བདུད་བཞི་བཅོམ་ནས་ 
སངས་རྒྱས་པ་ནི་ སྟོན་པ་ཐུབ་པའི་དབང་པོའི་ རྣམ་པར་ཐར་པའི་རྩ་བ་ཡིན་པས། དམ་པའི་གྲིབ་
བསིལ་སོགས་ཀྱི་དོན་ཚུལ་འདི་དང་མཐུན་པར་བཤད་ན།

དང་པོར་ཐེག་པ་ཆེན་པོར་ རིགས་ངེས་པའི་དམ་བཅའ་བརྟན་པའི་ཆོས་ནི། སྨོན་པ་དང་འཇུག་

པའི་སེམས་བསྐྱེད་ཀྱི་རྩ་བས་ རབ་ཏུ་བསྐོར་ཅིང་འཕེལ་བ་ནི་ ཡལ་འདབ་དང་པོར་རབ་གསལ་དང་
། བརྒྱ་པ་བསོད་ནམས་རབ་གསལ་གྱི་རྟོགས་བརྗོད་གཉིས་ཀྱིས་བསྟན། བར་དུ་བསོད་ནམས་དང་
ཡེ་ཤེས་ཀྱི་ར་བར་གནས་པ་ལ། བྱང་ཆུབ་ཀྱི་བློ་དང་རིག་པ་དང་ ཤེས་རབ་དང་། བརྩེ་བའི་སྙིང་རྗེ་
ཆེན་པོ་ གསུམ་དངོས་སུ་བསྟན་ལ། སོགས་ཁོངས་ནས་སྦྱིན་པ་དང་།ཚུལ་ཁྲིམས་དང་།བཟོད་པ་དང་། 
བརྩོན་འགྲུས་དང་། བསམ་གཏན་ལྔ་ཤུགས་ཀྱིས་བསྟན་པའི་སྒོ་ནས་ བྱང་ཆུབ་སེམས་དཔའི་སྤྱོད་
པའི་ཆུ་ཡིས་ རྣམ་པར་མཛེས་པར་བྱས་ནས་ གྲངས་མེད་གསུམ་དུ་ཚོགས་གཉིས་ཀྱི་སྡོང་པོ་ ཆེས་
ཆེར་རྒྱས་པ་ཡིན་པས་ དེའི་དོན་རྟགས་བརྗོད་འདིར་རྒྱས་པར་ཕྱེ་བའི་སྐབས་ ཕ་རོལ་ཏུ་ཕྱིན་པ་དྲུག་
གི་ཆོས་སྐོར་རྣམས་ རང་རང་གི་ལེའུར་གསལ་ཞིང་། མཐར་མངོན་པར་རྗོགས་པར་སངས་རྒྱས་པའི་
ཚུལ་རྟག་ཏུ་དམ་པའི་འབྲས་བུ་ ཕུན་སུམ་ཆོགས་པ་ནི་ འགྲོ་བ་ཐམས་ཅད་ཀྱི་རང་རང་གི་རེ་བ་དང་
མཐུན་པར་ བསམ་པ་ཀུན་ཡོངས་སུ་རྗོགས་པར་མཛད་པའི་ སངས་པའི་ཆོས་སྐོར་སོགས་ རྒྱལ་བ་
དངོས་དང་། དེའི་རྗེས་སུ་སློབ་པ་བྱང་སེམས་འཕགས་པ་རྣམས་ཀྱི་སྤྱོད་ཚུལ་སོགས་ ཡལ་འདབ་མེ་
ཏོག་འབྲས་བུར་བཅས་པའི་ རྟོགས་བརྗོད་རིན་པོ་ཆེ་ དཔག་བསམ་གྱི་སྡོང་པོ་འདི་ལ་ ལེའུ་བརྒྱ་དང་
བརྒྱད་ཡོད་པ་རྣམས་ ཆོས་རྒྱལ་དགེ་དབང་ཡབ་སྲས་ཀྱི་ ཐུགས་བསྐྱེད་ལས་གྲུབ་པ་དང་། བསྟན་
འགྱུར་མདོ་གེ་པར་གསུངས་པའི་མཛད་བརྒྱའི་འཁྲུངས་རབས། ཕྱག་ན་པདྨོ་ ཀུན་མཁྱེན་ལྔ་པ་ཆེན་
པོ་ མཆོད་ཡོན་གྱི་བཀའ་དྲིན་ ཕྱག་རིས་སུ་མཛད་པ་ སྐད་གཉིས་ཤན་སྦྱར་བཅས་ བརྗོད་བྱ་རྗོད་
ཚིག་དང་། མངོན་བརྗོད་བཅས་སྙན་དངགས་སུ་གསུངས་པས་ བསྟན་བཅོས་ཁྱད་པར་དུ་ འཕགས་

པ་ཡིན་འདུག་ཀྱང་། ཤེས་རབ་བླུན་པས་ སངས་རྒྱས་ཀྱི་མཛད་བརྒྱ་ ཁྱད་འཕགས་འདི་དག་གི་ 
དོན་མི་གོ་བ་ནི་བྱིས་པས་ ལྷ་ཁང་མཐོང་བའམ། དམུས་ལོང་ལ་རྗས་སྟོན་པ་དང་། སྟག་གཟིགས་
གི་མདུན་དུ་ རིན་ཆེན་སྤུངས་པ་སྟར་ དོན་མེད་ཡིག་སྐྱོ་སྟེ་ རང་འདྲའི་བློ་ དམན་རྣམས་ལ་ སྨན་
ཕྱིར་གོ་བདེ་ཚིག་ལྷུག་པར་ བཀྲོལ་བ་འདི་ཉིད་ སྔོན་མེད་གསར་སྐྲུན་བྱ་དགོས་བྱུང་བར་ རྒྱལ་
བའི་མཛད་པ་ རྣམས་ ཡོངས་ཀྱིས་རྟོགས་ཏེ་ སངས་རྒྱས་ཀྱི་བཀའ་དྲིན་ རྗེས་སུ་དྲན་ཅིང་། ཀུན་
ཀྱང་བསྟན་པ་རིན་པོ་ཆེ་ལ་དད་ཕྱིར་དང་། །སེམས་མཆོག་དཔའ་བོའི་ ལོ་འབྲས་འཕེལ་སླད་དུ། 
།ལྷག་བསམ་བཟང་པའི་ཆོས་སྦྱིན་འཛད་མེད་འདིས།  །འགྲོ་བ་ཀུན་ལ་ཕན་པའི་རྒྱུར་གྱུར་ནས། 
པར་བསྐྲུན་དགེ་བའི་བསོད་ནམས་གང་དེའི་མཐུས།  །ཐུབ་བསྟན་ལྷུན་པོ་ལྟར་དུ་རབ་ཏུ་བརྟན།  
།དམ་པའི་ཚིགས་ཀྱི་འཕྲིན་ལས་མཁའ་ལྟར་ཡངས། །འགྲོ་ཀུན་ཕན་བདེའི་དཔལ་ལ་རྟག་རོལ་
ནས། །ཀུན་མཁྱེན་གོ་འཕང་མྱུར་དུ་ཐོབ་ཕྱིར་བསྔོ།། 

ཞེས་པ་འདི་ཡང་བསྟན་པ་དང་། སྟོན་པ་ལ་མི་ཕྱེད་པའི་ དད་པ་དང་། གཏོང་བའི་དཔལ་གྱིས་ 
མངོན་པར་མཐོ་བ་ སྣེ་ཤར་ཤག་ཚང་ཕོགས་དཔོན་ མཁན་ཆུང་མཁྱེན་རབ་བྱམས་པས་ སྟོན་
པའི་འཁྲུངས་རབས་ཀྱི་ གླེགས་བམ་པར་དུ་བསྐྲུན་པའི་དགེ་བ་རྣམས་ བསྟན་འགྲོའི་དོན་དུ་ བསྔོ་
བའི་སྨོན་ཚིག་ཅིག་དགོས་ ཞེས་སྐུལ་བ་ལྟར་ རྭ་སྒྲེངས་འཆི་ཐུ་ཧོ་ཐོག་ཐུའི་ སྐྱེ་འཕྲེང་ལྔ་པར་

རློམ་པ་༧ ཐུབ་བསྟན་འཇམ་དཔལ་ཡེ་ཤེས་བསྟན་པའི་རྒྱལ་མཚན་ནས་ སྨོན་པའི་མཚམས་
སྦྱར་ཏེ་བྲིས་པའོ།།
དེ་བཞིན་གཤེགས་པ་ཁྱེད་སྐུ་ཅི་འདྲ་དང་། །འཁོར་དང་སྐུ་ཚེའི་ཚད་དང་ཞིང་ཁམས་དང་། །ཁྱེད་
ཀྱི་མཚན་མཆོག་བཟང་པོ་ཅི་འདྲ་བ། །དེ་འདྲ་ཁོ་ནར་བདག་སོགས་འགྱུར་བར་ཤོག །ཁྱེད་ལ་
བསྟོད་ཅིང་གསོལ་བ་བཏབ་པའི་མཐུས། །བདག་སོགས་གང་དུ་གནས་པའི་ས་ཕྱོགས་དེར།། 
ནད་དང་དབུལ་ཕོངས་འཐབ་རྩོད་ཞི་བ་དང་། །ཆོས་དང་བཀྲིས་འཕེལ་བར་བྱིན་གྱིས་རློབས།།

